
	Media Summary of Judgment

	Van: Die Griffier, Hoogste Hof van Appèl 

Christiaan De Jongh v Pieter Johannes Du Pisanie NO 

Op Dinsdag, 25 Mei 2004, het die Hoogste Hof van Appèl uitspraak gegee in die saak tussen mnr C J de Jongh en adv P J du Pisanie wat optree in sy hoedanigheid as kurator ad litem vir mnr J G Rabe. Die saak spruit voort uit 'n motorongeluk waarin mnr Rabe ernstig beseer is. Ten tyde van die ongeluk was mnr De Jongh die bestuurder van die voertuig en mnr Rabe 'n passasier daarin. Beide van hulle was by Eskom in diens waar hulle werk onder meer die instandhouding van hoogspanningskraglyne vanuit 'n helikopter behels het. Hulle was juis na 'n werksterrein op pad toe Eskom se bakkie van die pad af geloop en omgeslaan het. Omdat Rabe 'n passasier in die voertuig was, was sy eis teen die Padongelukfonds beperk tot R25 000. Gevolglik het sy kurator vir mnr De Jongh in die Kaapse Hooggeregshof aangespreek vir die balans van die skade wat Rabe as gevolg van sy beserings gely het. 

Die vernaamste van Rabe se beserings het bestaan uit 'n fraktuur van sy skedel met onderliggende breinbeserings. As gevolg hiervan het hy onder andere persoonlikheidsveranderings ondergaan en kry hy epileptiese aanvalle. 'n Verdere gevolg hiervan is dat Rabe, wat ten tyde van die ongeluk 35 jaar oud was, nooit weer 'n lonende betrekking sal kan beklee nie. Hy sal ook permanent 'n versorger nodig hê. 

In die Kaapse Hooggeregshof is skadevergoeding van ongeveer R5,7 miljoen teen De Jongh toegestaan. Sy appèl was slegs gerig teen die bedrag van die skadevergoeding. Die appèl was gedeeltelik suksesvol deurdat die Hoogste Hof van Appèl die bedrag wat toegestaan het met om en by R1,7 miljoen verminder het. Adv du Pisanie is ook, in sy verteenwoordigende hoedanigheid, gelas om die koste van die appèl te betaa l. 

 


